
Annotation. The article examines the stylistic function of synecdoche used in the language 
of Karakalpak folk tongue twisters. 

Til ‒ qarım-qatnas jasaw quralı bolıwı menen birge, xalıqtıń tarıyxın, mádeniyatın, ruwxıy 
dúnyasın, kózqarasın sáwlelendiriwde de áhmiyetli orın tutadı. Hárbir xalıqtıń tili óziniń ishki 
nızamlıqları, kórkemlew quralları hám mánilik ayrıqshalıqları menen ózgeshelenedi. Usı orında 
qaraqalpaq tili leksikalıq tárepten de, stilistikalıq tárepten de bay múmkinshiliklerge iye tillerdiń 
biri bolıp esaplanadı. Ondaǵı kórkemlew quralları pikirdi tásirli, kórkem hám obrazlı jetkerip 
beriwde ayrıqsha xızmet etedi.  

Qaraqalpaq ádebiyatında da kórkemlew quralları usınday sıpatlı belgileri menen 
xarakterlenedi. Kórkemlew qurallarınıń atqaratuǵın xızmeti birdey bolǵanı menen hárbiriniń ózine 
tán jasalıw usılı hám qollanılıw ornı bar. Bul, álbette, xalıqtıń, jazıwshınıń yamasa sóylewshiniń 
stillik jaqtan sheberliginen de kórinedi. 

Qaraqalpaq xalıq awızeki ádebiyatınıń janrlarına kiretuǵın jańıltpashlar tilinde sózler tuwra 
mánisinen basqasha awıspalı mánilerge de iye bolıp keledi. Awıspalı mánili sózler tiykarında 
olardıń kórkemlew quralları sıpatında atqaratuǵın xızmeti belgili boladı. «Bir sózdiń ayırım 
kontekstlerde óziniń tiykarǵı tuwra mánisinen basqasha awıspalı mánide qollanılıp, hár qıylı 
kórkemlew quralı xızmetin atqarıwı trop dep ataladı. Troplar qatarına epitet, teńew, metafora, 
metonimiya, sinekdoxa, ironiya, allegoriya, janlandırıw hám perifraza kiredi» [1:77]. Olardıń 
ishinde sinekdoxa óziniń qollanılıw ózgeshelikleri menen basqalardan parıq qıladı. «Sinekdoxa 
arqalı pútin bir zat, waqıya, hádiyse onıń bir bólegi arqalı ataladı yaǵnıy pútinniń ornına 
bólsheginiń yamasa bólshektiń ornına pútinniń qollanılıwı bolıp esaplanadı» [2:56].  

Jańıltpashlar tilinde sinekdoxalar adamdı onıń bir múshesi yaǵnıy pútinniń ornına onıń 
bólegin paydalanıw arqalı sheber súwretlenedi. Mısalı: 
                                    Qır murın, kórdim murın, 
                                    Hámme murınlardan burın, 
                                    Qasıqtaǵı asqa tiyedi, 

Awzıńızdan tiyse kóp burın (442-bet). 
Bul jańıltpashtıń dáslepki qatarında murın sırtqı kórinisi arqalı qır murın túrinde beriledi. 

«Qır murın ‒ súyir murın. Ol aqquba, qır murınnan kelgen qayıń jigit» [3:70]. Usı qatarda murın 
sóziniń ózi de jeke turıp qollanıladı. Al, keyingi qatarda bolsa, murınlar túrinde kóplik formasında 
keltiriledi. Bunda qır murın, murın hám murınlar sózleri arqalı adam hám adamlar mánileri 
ańlatıladı. Adamnıń belgili bir dene múshesi jumsalıwı nátiyjesinde bir pútinlik támiyinleniwine 
erisiledi. Usınday murın sózi qatnasında dúzilip, sinekdoxalıq usıl menen jasalǵan hám keltirilgen 
jańıltpashqa sáykes keletuǵın qatarlar qaraqalpaq folklorınıń 94-tomınan orın alǵan «Aytıs-
juwaplar» bóliminde de ushırasadı hám bılay beriledi: «Awzı qoyan jırıq molla jigit bir qızdıń 
úyine qıdırıp barıptı. Qız oǵan:  

                                   ‒ Mollalardan molla kórdim, 
                                   Mollalardıń tırrıqı, 
                                   Aq júzińe jarasıp tur, 

Awzıńızdıń yırrıqı, ‒ dep juwap aytadı. 
    Sonda molla da qızdan jeńilip qalmaw ushın qızdıń túr-túsine qarasa, qızdıń murnı úlken eken. 
Bunı tómendegishe juwap etip aytıp, qızdı jeńip qoyadı: 

‒ Murınlardan murın kórdim, 
Hámme murınlardan burın, 
Qasıqtaǵı asqa tiyer, 
Awzıńızdan bes kún burin, 
On eki tisli záńgi qoyıp, 
Minsem murnıńnıń beline, 
Kórinedi Qoqan hám Rum. 

Otırıspaǵa qızların ertip barǵan qız jeńgesiniń eki qızına orın jetispey qaladı. Sonda ol 
murnı úlken jigitlerdiń murnın sıltaw etip juwap aytıp, qızlarına orın alıp beredi: 

Murınlardan murın kórdim, 
Hámme murınlardan burın kórdim. 

                                    Qırıq tisli záńgi qoyıp, 
                                    Shıqsań murınnıń ústine, 
                                    Kórinedi hám Buxara, hám Rum, 
                                    Eger ol murın qaǵısaǵoysa, 
                                    Onıń qasınan hám eki qızǵa orın» [4:289]. 

Demek, sinekdoxalıq usılda pútinniń ornına bólshegi qollanılıwı arqalı adamnıń dene 
músheleri yaǵnıy somatizmlerden paydalanıladı. Jańıltpashlar tilinde sinekdoxanıń bunday 
qollanılıw ózgesheligi tómendegi mısallarda da óz kórinisin tabadı: 
Jańıl ayttı jańıltpash, Japtan aqqan ılay suw,            
Jańıltpashın jan uqpas, Janǵa júdá jaǵadı, 
Jamal ayttı jańıltpash, Japtıń jaqın jerleri, 
Jańıltpashın jan uqpas (450-bet). Dım jaǵımlı boladı (455-bet). 

Berilgen jańıltpashlarda pútinniń ornına onıń bólegi jan arqalı adam mánisi ańlatıladı. 
Dáslepki mısalda jańıltpashtıń hárbir sózine yamasa ne haqqında aytılıp atırǵanına, mazmunına 
adamnıń túsinbewi, onı ańlamawı názerde tutıladı. Keyingi mısalda bolsa, adam menen tábiyat 
ortasındaǵı baylanıstı kóriwge boladı. Suwdıń adam organizmine jaǵımlı bolıwı, klimatqa da óz 
tásirin tiygiziwi arqalı suwdıń adam tirishiligi ushın úlken áhmiyetke iye ekenligi kórkemlilik 
penen sheber ashıp beriledi.  

Juwmaqlap aytqanda, sinekdoxalar jańıltpashlar tilinde ekspressivlikti arttırıp, obrazlılıqtı 
hám mazmundı tereńlestiriwde sheber qollanılǵan.  

